
					Gwirwyd y dudalen hon
gneifio fo. Y mae meddwl gan blentyn, rhoddwch chware teg
iddo."

Cyd-gerddai flynyddoedd pell yn ol, yn un o dri, i Sassiwn
Dolgellau. Y ddau a gerddent gydag ef oeddynt, Mri. William Hughes, Pant Perthog, a John Davies, Erglodd. Yr oedd
John Davies y pryd hwow yn llanc ieuanc, gryn lawer yn ieuengach na'r ddau arall. Yr oedd yn byw yr adeg hono yn y
Cae Du, yn agos i Fachynlleth, cyn i'r teulu symud i breswylio
i Erglodd, yn Sir Aberteifi. Pethau crefydd oedd testyn ymddiddan y tri ar hyd y ffordd, yn yr hyn y cymerai John Davies
lawn cymaint o ran a'r ddau arall. Ac meddai Dafydd Rolant
wrth William Hughes am John Davies, wrth ei glywed yn
siarad mor rhydd a chrefyddol, "Gobeithio y caiff y llanc yma
lawer o ras, y mae ganddo ddigon o ddawn i gadw seiat y
munyd yma." Daeth John Davies wedi hyny yn ddyn gweithgar gyda chrefydd, bu yn flaenor defnyddiol yn Taliesin a
Thalybont, ac yn wr o amlygrwydd mawr o fewn cylch Cyfafod Misol Gogledd Aberteifi.

Dro arall, cyd-gerddai Dafydd Rolant â William Hughes, i
ffair Machynlleth, a daeth merch ieuanc o hyd iddynt ar y
ffordd, yn gwisgo het coryn hir am ei phen (yn ol y ffasiwn y
pryd hwnw,) ac yn llawn o rubanau. Ac wrth iddi eu pasio
ymlaen tua'r ffair, gwnaeth Dafydd Rolant un o'r sylwadau
cyrhaeddgar yr arferai eu gwneuthur yn ei chlyw, "Pity
garw," meddai, "na welai y lodas hon pa nifer o rubanau sy'n
hardd." Byddai ganddo sylwadau tebyg i hyn yn wastadol
mewn cwmpeini.

Arferai llyfrwerthydd, adnabyddus yn y parth hwn o'r wlad
(Mr. Richard Jones, Aberangell), alw yn fynych yn ei dŷ, a'i
ddywediad wrtho ar bron bob ymweliad fyddai yr adnod yn
Llyfr y Prophwyd Daniel, "Llawer a gyniweiriant, a gwybodaeth a amlheir."

		 Golygwyd y dudalen hon ddiwethaf ar 27 Tachwedd 2022, am 22:55.
	Mae'r testun ar gael o dan Creative Commons Attribution-ShareAlike License; 
gall telerau ychwanegol fod yn berthnasol.
Gweler y Telerau Gwasanaeth am fanylion.

